
Зыгъэхьэзырар 
ЩХЬЭЩЭМЫЩI Изэщ.

Дунейм
щыхъыбархэр

ПцIыр  Iуданэ  хужькIэ  дытащ.
Лъэпкъ Iущыгъэ:

Шэрджэс  тхакIуэ  Гъуэщокъуэ  Хъусин  къызэралъхурэ илъэси  110-рэ  ирокъу

ХъыбарегъащIэ IэнатIэ-
хэм я лэжьакIуэхэм къаIу-
щIащ КъБР-м и дзэ комис-
сар Пахомов Дмитрийрэ зэ-
рызэраухылIа щIыкIэм тету 
дзэм дашхэм я дэфтэрхэм 
щыхэплъэ IуэхущIапIэм и 
уна фэщI Дмитриев Вита-
лийрэ. 

КОМИССАРЫР щыхьэт 
зэрытехъуэмкIэ, дзэм зи дэ-
шы гъуэу ираджэхэр къулыкъу 
щрахьэкIыну щIыпIэхэм пщIэ 
щIамыту нашэс, гъуэгум гъуэ-
мылэкIэ къыщызэрагъэпэщ, 
здынэсам гъэмахуэ-щIыма-
хуэ фащэхэмкIэ щахуапэ, ма-
хуэм щэ щагъашхэ. 

Адрей илъэсхэми хуэдэу, 
мыгъэрей гъатхэ-гъэмахуэ 
Iуэ хугъуэри мэлыжьыхьым и 
1-м щыщIэдзауэ бадзэуэ-
гъуэм и 15 пщIондэ йокIуэкI. 
Ди республикэм щыщу а 
щIыкIэм тету дзэм хашэхэм я 
бжыгъэр, къыхуагъэува мар-
дэм тетщ.

Иджырей дэшыгъуэм хэ-
хуахэр хьэуа-десантыдзэм, 
лъэ   срыкIуэдзэм, кхъухьы-
дзэм (флот), лъэпкъ гварди-
ем хагъэхьэ.

Курыт еджапIэр къэзыуххэм 
ящыщу зи ныбжьыр илъэс 18 
хъуахэр жэпуэгъуэм и 1 
пщIондэ армэм ираджэну-
къым. ЕджапIэ нэхъыщхьэ е 
IэщIагъэ хэха щызрагъэгъуэт 
колледжхэм щIэтIысхьэхэр 

Хэхъуэр къэралым 
къонэж

КъухьэпIэ къэралхэм 
Уры сейм къыхуаIа му-
радыр - и экономикэм и 
 лъабжьэр къэгъэтIэс хъэ-
ныр - къайхъулIакъым. 
Уры сей Федерацэм зи 
хьэ ры чэтщIэныр къы щы-
зы гъэувыIа компаниехэм 
я пIэхэм псынщIэ дыдэу 
иуващ ди къэралым и 
IуэхущIапIэхэр.

«ЩЫТЫКIЭР сыт хуэдэу 
къемыкIуэкIами, зыми япэ-
дубыдакъым я лэжьыгъэр   
ди къэралым къыщызэтра-
гъэувыIэну, дэтхэнэми хуи-
тыныгъэ иIащ хэдэну, - жи-
Iащ УФ-м и Президент Пу-
тин Владимир. - Урысейм 
къы щIигъэкI хьэпшыпхэм-
кIэ хамэ къэрал компани-
ехэм  япеуэфынущ. Зи щIы-
быр къытхуэзыгъэза Iуэху-
щIапIэхэм сом триллиони 2 
 къы щыблэжьыфын Iэна-
тIэхэр къызэранэкIащ. Уры-
сей хьэрычэтыщIэхэр щIо-
лъэIу ахэр къэралым къи-
дмыгъэхьэжыну, ауэ къэ-
зыгъэзэжыну хуейхэм ди 
бжэр яхузэIухащ».

Президентым къызэры-
хигъэщамкIэ, УФ-м и щIы-
налъэм зи лэжьыгъэр 
 къы щы зэ  тезыгъэувыIа             
Iуэ ху щIа пIэ хэр зыщыщ къэ-       
ралхэм я  уна фэщIхэм   къы-
 зэрытракъузэм пэмы лъэ -
щыфауэ аращ. Ап хуэдэу 
щытми, я зэран къы-
дэкIыщауэ пху жы Iэну-
къым, а Iуэхум наIуэ къи-
щIащ ди къэралым и зэ-
фIэкIыр здынэсыр. Хамэ 
къэ  рал компание куэдым        
я хьэпшыпхэр Урысейм 
къы щы щIагъэкIырт, абы 
къы хэ кIыуи лэжьыгъэр зэ-
пыуа къым, продукцэм и 
фIэщыгъэр ихъуэжауэ ар-
къудейщ. Иджы а хьэ ры-
чэтыщIэ Iуэху хэм къапэкIуэ 
хэхъуэр псори къэралым 
къонэж.

Бадзэуэгъуэм и 4,
гъубж

1766 гъэм къалъхуащ 

у быххэм я дзэпщ цIэрыIуэу 
щыта, Кавказ зауэм и лIы-
хъужь Бэрзэдж Дэгумыкъуэ 
Хьэжы-Исмэхьил.

1920 гъэм къалъхуащ Совет 
Союзым и ЛIыхъужь Къар-
дэн Къэбард.

1967 гъэм къалъхуащ теле-
журналист Жэман Мадинэ.

1975 гъэм къалъхуащ ду-
нейм бэнэкIэ хуитымкIэ и 
чемпион Бажэ Заудин.

Дунейм и щытыкIэнур

   «pogoda.yandex.ru» сайтым 
зэритымкIэ, Налшык пшэр 
техьэ-текIыу щыщыты-
нущ.  Хуабэр махуэм   градус 
29 - 30, жэщым градус 19 - 22-
рэ щыхъунущ.

Бадзэуэгъуэм и 5,
бэрэжьей

1957 гъэм Налшык Ле-
ниным и фэеплъ къыщызэ-
Iуахащ.

1663 гъэм къалъхуащ 
Къэбэрдейм и пщы уэлий, 
Къэнжал зауэм текIуэныгъэр 
къыщызыхьа адыгэдзэм и 
пашэу щыта ХьэтIохъущо-
къуэ Кургъуокъуэ.

1900 гъэм къалъхуащ шэр-
джэс тхакIуэ Абыкъу Хъа-
лид.

1930 гъэм къалъхуащ фи-
лологие щIэныгъэхэмкIэ док-
тор, ЩIДАА-м и академик 
Апажэ Мухьэмэд.

1941 гъэм къалъхуащ меди-
цинэ щIэныгъэхэмкIэ доктор, 
ЩIДАА-м и академик Даут 
Юрэ.

1946 гъэм къалъхуащ 
 КъБР-м щIыхь зиIэ и юрист, 
СССР-м спортымкIэ щIыхь 
зиIэ и мастер Алий Сулей-
мэн.

1963 гъэм къалъхуащ 
КъШР-м и ЦIыхубэ Зэхуэсым 
и депутат, «Абазашта» газе-
тым и редактор нэхъыщхьэ, 
КъШР-м щIыхь зиIэ и журна-
лист Къул Фирдаус. 

Дунейм и щытыкIэнур

   «pogoda.yandex.ru» сайтым 
зэритымкIэ, Налшык пшэр 
техьэ-текIыу щыщыты-
нущ.  Хуабэр махуэм   градус 
29 - 31-рэ, жэщым градус 19 - 
23-рэ щыхъунущ.

Усэхэр

ГЪУЭЩОКЪУЭ  Хъусин 

Адыгэ лIыжьым и псалъэ

Илъэс пщIей мэхъу си ныбжьыр,
Уэсым хуэдэу щхьэцри тхъуащ.
Ауэ жьыIуэщ жьы сыхъункIэ,
Иджыщ дуней щыслъэгъуар.

ЦIыху зэIущIэм сахыхьамэ,
Жьыми щIэми щIыхь къысхуащI,
Хъер къаIэтми сымыхамэу
Жьыщхьэ махуэ сэ сыхъуащ.

Сылэжьэну губгъуэм сихьэм,
Лэжьэн IуэхукIи щытхъу къызохь,
Агрономыр къызбгъэдыхьэм,
Сэлам гуапэр сэ къызех.

Жыгхэм пылъым ар егъафIэр,
И бын цIыкIухэр анэм епI. 
Ди сабийхэм, мес, еджапIэм
Пушкин ящIэу дэ къытхуапI. 

ГуащIэдэкIым щытхъур иIэу
Ди лIыхъужьхэр япэм итщ,
Дыщэ вагъуэр бгъэм хэщIауэ
Я IэнатIэхэм бгъэдэтщ.

ЯщIэн псоми, мес, ягъуэту
Ягу къыдэжу Iуэхухэм пылъщ,
Лэжьэн Iуэхум гур етауэ
Жьыри щIэри губгъуэм итщ.

Мэхъу ди гъащIэр нэхъ гуфIэгъуэ,
Щхьэж хулъэкIыр елэжьыф.
Сыт хэтсами дэ тхуобагъуэ,
ЛIыгъэ пхэлъмэ Iухыжыф. 

Адэм и ущие

ЦIыху акъылыншэщ ар, жомыгъэIэ,
Акъыли щэни уэ зигъэIэф,
Уагъэгубжьами шыIэ зигъэIэ,
Уэ сыт зэмани уи бзэр Iыгъыф. 
ЦIыхум и щIыхьыр сыт къэзыIэтыр!

Быдэу зэгъащIэ: ар икъырарщ,
Пэжым и телъхьэу Iэщэр щIаIэтыр -
Сыт щыгъуи жаIэр - цIыху

щIыхьыр арщ. 
Упсалъэ пфIэфIмэ, гупсыси псалъэ,
ИкIэкIэ мыхъуу, уи пэкIэ плъэ. 
ЦIыхум и щIыхьыр уэ хыумыутэ,
ЦIыхум цIыхугъэ кIэлъызехьэф.
Хьэкъыншэ цIыхум игу умыкъутэ,
Къару зи мащIэм къару хэлъхьэф.
Гу зэIухакIэ хэт фIым щIэбэнми,
Уи къару псомкIи дэIэпыкъуф.
Уи ныбжьэгъуфIым пелуан къебэнми,
ЩIэхъуэпс текIуэным,

мис ар нэхъыфIщ.
ФIы къызэхъулIэм уэ уемыфыгъуэ, 
Гу зэIухакIэ уэ ехъуэпсэф.
Умыхъу, си щIалэ, уэ былымаблэ,
ГуащIэдэкI хъерым гур щIэгъэхъуэпс. 
Лэжьэн и IуэхукIэ къыумыгъэлалэ,
Iуэхуу блэжь псори ирехъу гунэс.
Уи адэжь Хэкур уэ фIыуэ плъагъуу,
Къалэн къыпхуищIыр уэ гъэзэщIэф.
Сыт хуэдэ Iуэхуми фIыуэ уегугъуу,
Бэм щIыхь къыпхуащIыуи псэуф.
Iуэху хьэлъэ гуэрым уэ ухуэзами,
Уи гур бгъэкIуэду уемытIысэх. 
Уэ сыт хуэдизкIэ гугъу уемыхьами,
Утхьэусыхэу зэхомыгъэх,
ЛIыгъэ зыхэлъым и

Iуэхури псынщIэщ,
Iуэху хьэлъэ псоми лIыгъэр токIуэф. 
ПщIэну ухуеймэ, лIыгъэр гъунэншэщ,
ЛIыгъэм и гъуэгум утету кIуэф. 

Сыт зищIысыр
лъагъуныгъэр

«Сыт зищIысыр лъагъуныгъэр?» -
УпщIэныгъэ зэхызох.
ГъащIэ гъусэщ лъагъуныгъэр,
Хъункъым гъащIэм ар къыгуэпх.

Уи псэр пщащэм дихьэхамэ -
Мис ар лъагъуныгъэщ.
Пщащэм игури къэпхьэхуамэ -
Ари лъагъуныгъэщ.

ЗэлI-зэфызым щIыхь зэхуащIмэ -
Ари лъагъунгъэщ.
Зэш-зэшыпхъум ягу зэхуэфIмэ,
Ари лъагъуныгъэщ.

Уэ уи Хэкум уигу хуэкъабзэ? -
Ари лъагъуныгъэщ.
Уи Iуэху псоми уэ уегугъумэ -
Ари лъагъуныгъэщ. 

Гум и хуабэр бэм лъыбгъэсмэ -
Ари лъагъуныгъэщ.
Уэ цIыхубэм ягу унэсмэ -
Ари лъагъуныгъэщ.

Уигу етауэ щIым уелэжьмэ -
Ари лъагъуныгъэщ.
Уи ныбжьэгъум ухуэпэжмэ -
Ари лъагъуныгъэщ. 

Зыхуэфащэм пщIэ хуэпщIыфмэ -
Ари лъагъуныгъэщ.
ЦIыхухэм я гур къыпхуэIэфIмэ -
Ари лъагъуныгъэщ.

Лъагъуныгъэр - гу гъэхуабэщ,
Ар - къару хэкIыпIэщ.
Лъагъуныгъэр - гу гъэщабэщ,
ГъащIэм и къежьапIэщ. 

Уи сабийхэм уахуэщыпкъэ? -
Ари лъагъуныгъэщ.
Мамыр гъащIэм ухуэсакърэ? -
Ари лъагъуныгъэщ.

Уи сэбэп цIыхум ебгъэкIрэ? -
Ари лъагъуныгъэщ.

Лъагъуныгъэм дыгъэм хуэдэу
ГъащIэр тхуегъэнэхур.
Лъагъуныгъэр ди уэрэду
Дэ долэжь ди Iуэхур. 

Арщ зищIысыр лъагъуныгъэр -
ЦIыхур зыгъэгушхуэщ.
ИIэщ къару лъагъуныгъэм,
Ар гъащIэ гъэдахэщ. 

Дзэм щыдаш пIалъэр еух 
зэман пыухыкIакIэ (я еджэ-
гъуэр яухыху) дзэм дашыну-
къым. 

Мыри къыхэгъэщыпхъэщ. 
Илъэс пIалъэкIэ армэм да-
шынухэр зауэ IэнатIэм пэра-
гъэувэнукъым, езыхэм я 
фIэфIыныгъэ халъхьэу абы 
щыхуагъэхьэзыр дерсхэм 
пхамыгъэкIауэ. Апхуэ дэ хэри, 
зыхуагъэпсыну Iуэхум фIыуэ 
щыгъуазэ хуамыщIауэ, 
зэпэщIэувэныгъэ гуащIэ ще-
кIуэкI щIыпIэхэм яшэнукъым.

ЗэрызэраухылIа щIыкIэм 
тету дзэм къулыкъу ще зы-
хьэкIынухэм УФ-м Зыхъу мэ-
жыныгъэмкIэ и министер-
ствэм абы теухуа зэгурыIуэны-
гъэ иращIылIэ. Хабзэм те-
щIы хьа а дэфтэрым Iэ 
щIа  дзыну хуитщ зи дэкIы-
гъуэу армэм дашхэми, дзэм 
хэтауэ къыхэкIыжахэми,  
цIыхубзхэми, хамэ къэ рал 
щыщхэми. Контракт зра-
щIылIэхэр къыхах къэралым 
и федеральнэ хабзэ №53-
мрэ УФ-м и Президентым 
дзэм къулыкъу щехьэкIыным-
кIэ 1999 гъэм фокIадэм и 16-м 
къыдигъэкIа Унафэ №1237-
мрэ япкъ иткIэ. Дзэм хэшэн 

Iуэхур щIыналъэхэм зэры-
щекIуэкIым кIэлъоплъ УФ-м 
ШынагъуэншагъэмкIэ и со-
ветым и унафэщIым и къуэ-
дзэ Медведев Дмитрий.

Дзэм зэрызэраухылIа щIы-
кIэм тету къулыкъу зэрыщра-
хьэкIым хуэгъэзауэ журна-
листхэм щепсалъэм, Дмит-
риев Виталий къыхигъэщащ 
мэлыжьыхьым и 15-м къыще-

гъэжьауэ а Iуэхум телажьэу, 
Налшык къалэм Идар Темры-
къуэ и цIэр зезыхьэ и уэра-
мым и 198-нэ унэм хэту хэ-
щIапIэ щхьэхуэ къызэры щы-
зэрагъэпэщар, республикэм 
щыщ  хэр екIуалIэ хъууэ. Нэ-
хъапэхэм апхуэдэ здэщыIар 
Владикавказ и закъуэт. 

Контрактым къыщыгъэлъэ-
гъуа пIалъэр я нэхъ мащIэ-

рауэ зы илъэсщ, нэгъуэщIу 
жытIэмэ, апхуэдизщ е абы нэ-
хърэ нэхъыбэщ. 

- ЗыхъумэжыныгъэмкIэ ми-
нистерствэм езым и фIэ фIы-
ныгъэкIэ гурыIуэхэм зэ ты-
гъуэу сом мини 195-рэ къы-
Iэрагъэхьэ, абыхэм ящыщу 
зауэ IэнатIэ пэрыувэхэм мазэ 
къэс сом мин 204-рэ ират. 
 КъинэмыщIауэ, къэралым 

мыдрей и цIыхухэми хуэдэу, 
социальнэ IуэхукIэ къылъа-
гъэсыпхъэ псори хуахъумэ-
нущ. Зи гугъу тщIы щIыкIэм 
тету дзэм хыхьэхэм я ныб-
жьыр илъэс 60-м щIигъу хъу-
нукъым, - къыхигъэщащ 
Дмит риевым. 

Къэралыр зэрыщыту къат-
щ тэмэ, армэм контракт щIы -
кIэм тету ираджэхэм къы хуз э-
рагъэпэщ дзэр ща Iыгъ хэ-
щIапIэщIэхэр (часты щIэхэр), 
мыдрейхэр щыIэхэм тра-
гуашэ.

Къэбэрдей-Балъкъэрым и 
дзэ комиссарыр щыхьэт зэ-
рытехъуэмкIэ, республикэр 
къэтщтэнщи, гъэр зэрыщIи-
дзэрэ езым я фIэфIыныгъэ 
хэлъу дзэм къулыкъу щезы-
хьэ кIыну зэгурыIуэныгъэ езы-
щIылIахэм я бжыгъэр куэд              
хъуащ. 

ЗэгурыIуэныгъэ зэрызэп-
щIылIэ хъунум хуэгъэза 
хъыбархэр щIыналъэ псоми 
щы зэбгрезыгъэхыр «ЦУР» 
(Центр управления регио-
ном) фIэ щы гъэр ирату 2022 
гъэм дэ нэкIи къыщызэра-
гъэпэща Iуэ  хущIапIэхэрщ. 
Ар дыдэхэм Интернетым и 
напэ кIуэцIхэм тхыгъэ пыу-
хыкIахэр иралъхьэ, конт-           
ракт щIыкIэм тету дзэм 
 къулыкъу зэры щып щIэнум 
теухуауэ.

  КЪУМАХУЭ Аслъэн. 

Журналист, усакIуэ, зауэлI, цIыху щыпкъэ
Шэрджэс усыгъэм и 

 лъабжьэр зыгъэтIылъахэм 
ящыщ Гъуэщокъуэ Хъусин 
Хьэнахъуэ и къуэр 1913 гъэм 
бадзэуэгъуэм (июлым) и  
2-м Хьэбэз (Къэсейхьэблэ) 
къуажэм щыпсэу мэкъу-
мэшыщIэ унагъуэ тхьэмыщ-
кIэм къыщалъхуащ. 1926 
гъэм Адыгэ-Хьэблэ къуа-
жэщIэр къэзыгъэхъуахэм 
яхэтащ Гъуэщокъуэхэ я уна-
гъуэр.

ИЛЪЭСИПЩIЫМ иту лIы-
щIэн щIидзащ Хъусин, и адэм 
и гъусэу Iэхъуэу щытащ. Хэт 
ищIэнт абы журналист, уса-
кIуэ цIэрыIуэ къыхэкIыну?! 
1927 гъэм и адэр щылIэм, 
илъэс 14-м ит щIалэ цIыкIум и 
пщэ къыдэхуащ унагъуэр 
зыхуей хуигъэзэну икIи цы 
щызэIуащэ фабрикэм щы-
лэжьэну къащтащ. Абдеж 
 машинист, токарь, слесарь 
Iэ  щIагъэхэр щызыIэригъэ-
хьащ.

Совет, парт еджапIэхэм я 
курсхэр къиуха нэужь, а 
фабрикэ дыдэм къигъэ зэж-
ри, комсомол ячейкэм и се-
кретару лэжьащ, итIанэ абы и 
комитетым и унафэщI къу-
лыкъур къыхуагъэфэщащ. 
Со ветыдзэм къикIыжа нэужь, 
комсомолым и обкомым 
 къулыкъу щищIащ, 1938 гъэм 

областым и тхылъ тедзапIэм 
и тхьэмадэу ягъэуващ.

1941 гъэм, ди къэралым нэ-
мыцэ зэрыпхъуакIуэхэр къы-
щытеуам щыгъуэ, Хъусин 
фронтым Iухьащ  икIи зауэр 
ди ТекIуэныгъэкIэ иухыху 
бийм пэщIэтащ. Капитан 
 Гъуэщокъуэм чекист бэлыхьу 
зыкъигъэлъэгъуащ.

1946 гъэм фронтым къикIы-
жа нэужь, партым и Черкес 
обкомым кадрхэмкIэ и от-
делым и унафэщIым и 
 къуэ дзэу лэжьащ, 1953 гъэм 
къы щы щIэдзауэ 1958 гъэм 
нэ сыху «Черкес пэж» газетым 
и редактору щытащ.

1958 гъэм къыхуагъэфащэ-
ри, Гъуэщокъуэр илъэсибл-
кIэ щытащ ТхакIуэхэм я щIы-
налъэ зэгухьэныгъэм и уна-
фэщIу, РСФСР-м и ТхакIуэ-
хэм я союзым и правленэми 
хэтащ, СССР-м и тхакIуэхэм я 
зэIущIэми лIыкIуэу хахащ. 

Гъуэщокъуэр мызэ-мытIэу 
хагъэхьащ партым и Ставро-
поль крайкомым, Къэрэшей-
Шэрджэс обкомым, крайсо-
ветым, облсоветым я депу-
тату щытащ.

Хъусин и зауэ, гуащIэдэкI 
лIыгъэр Хэкум гулъытэншэу 
къигъэнакъым: абы къы-
хуагъэфэщащ «Хэку зауэш-
хуэ» орденым и япэ на-          
гъы щэ, «Вагъуэ Плъыжь», 

«Гуа щIэдэкIым  и Бэракъ 
Плъыжь» орденхэр, «ЩIы-
хьым и да мыгъэ» орденитI, 
медаль пщIы бжыгъэхэр 
къыхуагъэфэщащ, Сталин-
град  къалэ-лIыхъужьыр  
бийм къыщыIэщIагъэкIы -
жам къигъэлъэгъуа хахуа-
гъэм папщIэ дыщэ Iэпщэ 
 сы хьэт къратащ. Апхуэдэуи 
 Хъусин къыфIащащ 
 «РСФСР-м щэнхабзэмкIэ 
щIыхь зиIэ и лэжьакIуэ»   
цIэ лъапIэр (1978).

Гъуэщокъуэ Хъусин хуэфа-
щэ дыдэу йоджэ зэныбжьэ-
гъугъэм и усакIуэкIэ. Сыту 
жыпIэмэ, абы и Iэдакъэ щIэ-
кIым увыпIэшхуэ щеубыд ди 
къэралышхуэм и зэкъуэш 
лъэпкъыбэм я зэныбжьэ-
гъугъэр гъэлъэпIэным. Абы и 
усэхэр бзэ зыбжанэкIэ зэ-
радзэкIауэ щыIуу щытащ 
Кав каз Ищхъэрэм, къэрал 
псом.

УсакIуэм и япэ тхыгъэхэр 
КъШР-м къыщыдэкI «Адыгэ 
псэукIэ» газетым 1929 гъэм 
къытехуащ. 1939 гъэм къыдэ-
кIащ адыгэ тхакIуэхэм я усэ-
хэр зэхуэхьэсауэ зэрыт «Япэ 
лъэбакъуэхэр» тхы лъыр.           
Гъуэщокъуэм и гуащIэ ар 
пэублэ зыхуэхъуам къы-
кIэлъыкIуэу,  и къалэ мыпэм 
къыщIэкIащ тхылъ  20-м          
нэс.

Хъусин хуэдэу зыми къи-
гъэлъэгъуакъым рабочэ 
клас  сыр ди лъахэм зэры-
щызэфIэувар. Бгырысхэр 
япэ дыдэ техникэм нэIуасэ 
зэ рыхуэхъуар «Тракторымрэ 
цIыхухэмрэ» и Iуэ тэжым хьэ -
лэмэту къыщи Iуэтэжащ. Абы 
и прозэр цIэ рыIуэ зыщIар 
«Адэмрэ и  къуэмрэ» фIищу и 
сабии гъуэмрэ щIалэгъуэмрэ 
лъабжьэ зы хуищIа тхыгъэ-
ращ.  Гъуэ  щокъуэм и усыгъэ 
нэхъыфI дыдэу къалъытэхэм 
ящыщщ «Къущхьэдэс бзылъ-
хугъэ» поэмэр. Абы и усэхэр, 
поэмэхэр, прозэр ди дежи 
 къуэш республикэхэми я 
адыгэ еджапIэхэм щадж.

1935 гъэм усакIуэр ха-
гъэхьащ СССР-м и ТхакIуэхэм 
я союзым. Абы и билетым зи 
Iэпэ щIэлъыр Горький Мак-
симщ.

ТхакIуэр зыщыпсэуа Чер-
кесск и Советскэ уэрамым           
тет унэм абы и фэеплъ              
пхъэбгъу кIэралъхьащ, Хьэ-
бэз, Адыгэ-Хьэблэ къуа-
жэхэм, Черкесск къалэм я уэ-
рам зырызым Гъуэщокъуэм и 
цIэр зэрахьэ.

Гъуэщокъуэ Хъусин Хьэна-
хъуэ и къуэр 1983 гъэм и щIы-
шылэ мазэм дунейм ехы-
жащ.

ИСТЭПАН Залинэ.

«МафIэс шынагъуэншагъэм и Iуэху-
кIэ» 1994 гъэм дыгъэгъазэм и 21-м къы-
дэкIа  Федеральнэ  закон №69-ФЗ-м и 
30-нэ статьям, Урысей  Фе дерацэм ма-
фIэс къэмыгъэхъу нымкIэ щыIэ щы-
тыкIэм и Хабзэхэу      2020 гъэм фокIа-
дэм и 16-м Урысей  Федерацэм и Пра-
вительствэм  къыдигъэкIа  унафэ 
№1479-м, «Къэбэрдей- Балъкъэр Рес-
публикэм щыIэ мафIэс шынагъуэн-
шагъэм и IуэхукIэ» Къэбэрдей-Балъкъэр 
Республикэм и Закон №40-РЗ-уэ 2009 
гъэм бадзэуэгъуэм и  21-м къыдэкIам и 
9-нэ статьям япкъ иткIэ икIи дунейр 
къызэрызэIыхьэм (гъущэ, хуабэ, жьа-
пщэ щытыкIэм) и зэ ранкIэ Къэбэрдей-
Балъкъэр Республикэм мафIэсхэр 
къыщыхъунымкIэ щыIэ шынагъуэм  хэ-
хъуэну зэрыхуагъэфащэм, абы къы дэ-
кIуэу мафIэсхэр  къэ хъунымкIэ щыIэ 
 шынагъуэр щхьэ щахын зэрыхуейм 
къыхэкIыу, апхуэдэуи республикэм и 
цIы  хухэмрэ щIыналъэмрэ къы зэ ры-
мыкIуэ щытыкIэхэм щахъумэн мурадкIэ 
Къэбэрдей-Балъкъэр Республикэм и 
Правительствэм унафэ ещI:

1. Къэбэрдей-Балъкъэр Республикэм 
и щIыналъэм мафIэс къэмыгъэхъуным-
кIэ щытыкIэ щхьэхуэ щыгъэувын 2023 
гъэм бадзэуэгъуэм и 1-м къыщыщIэ-
дзауэ фокIадэм и 15-м нэсыху.

2. Муниципальнэ районхэмрэ къалэ 
округхэмрэ я щIыпIэ администрацэхэм 
яхуэгъэлъэгъуэн:

а) цIыхухэр щыпсэу щIыпIэхэм я гъу-
напкъэхэм я щIыбкIэ зэфIэувэ щыты-
кIэр зыхуэдэм елъытауэ мафIэсхэр 
 къы щымыгъэхъуным икIи абыхэм земы-
гъэубгъуным теухуа лэжьыгъэм цIы-
хухэр хашэныр къызэрагъэпэщыну;

б) къызэрымыкIуэ щытыкIэхэр къэмы-
гъэхъуным икIи абыхэм кърикIуахэр 
гъэкIуэдыжыным хуэгъэзауэ зыуэ щыт 
къэрал системэм и щIыналъэ системэ 
къуэдзэм и IэнатIэхэм я къарухэмрэ 
Iэмэпсымэхэмрэ ягъэхьэзырыну;

в) мэкъумэш щащIэ щIыхэм, жыла-
гъуэхэм, нэгъуэщI щIы лIэужьыгъуэ-хэм, 
абыхэм къадэкIуэу Къэбэрдей- Балъкъэр 
Республикэм и мэз фондым ищIхэм 
егъэщIылIа щIыпIэхэм мафIэ щащIу, удз 
гъуахэр щагъэсу, апхуэдэу цIыхухэр 
мэзым щIыхьэну хуит ямы щIыну;

г) гъавэр Iухыжыным егъэщIылIа лэ-
жьыгъэхэр щекIуэкI лъэхъэнэм мафIэс 
шынагъуэншагъэр къызэгъэпэщыным 
гулъытэ щхьэхуэ хуащIыну;

д) мафIэс шынагъуэншагъэм и хаб-
зэхэр ягъэзэщIэн зэрыхуейр икIи мэзхэм 
къыщыхъу мафIэсхэм ехьэлIауэ зэфIэу-
вэ щытыкIэр зыхуэдэр цIыхухэм я деж 
хъыбарегъащIэ IэнатIэхэмкIэ на гъэ-
сыныр къызэрагъэпэщыну;

е) связым и лIэужьыгъуэхэмрэ къы-зэ-
ры мыкIуэ щытыкIэхэр зэфIэувэ хъу-       
жыкъуэмэ цIыхухэм хъыбар зэрырагъа-
шIэ Iэмалхэмрэ Iуэхум зэрыхуэхьэзы-
рыр къапщытэну;

ж) Iуэхухэр зезыхьэ органхэм, Къэ-

бэрдей-Балъкъэр Республикэм къызэ-
ры мыкIуэ щытыкIэхэр къыщымыгъэ-
хъунымкIэ икIи абыхэм кърикIуахэр 
 щыгъэкIуэдыжынымкIэ зыуэ щыт и 
къэрал системэм и щIыналъэ системэ 
къуэдзэм и IэнатIэхэм я къарухэм я 
унафэщIхэмрэ къулыкъу щызыIыгъ-
хэмрэ жэщми махуэми унафэ щащI 
щIыпIэхэм чэзууэ зыщызэблахъуурэ щы-
 Iэныр къызэрагъэпэщыну;

з) къызэрымыкIуэ щытыкIэхэр къэ-
мыгъэхъунымкIэ икIи гъэкIуэдыжы-
нымкIэ ялэжьынухэм я планхэм тету 
Iуэхухэр иригъэкIуэкIыныр къызэрагъэ-
пэщыну;

и) мафIэс къэмыгъэхъуным хуэлажьэ 
зэгухьахэм я IэнатIэхэр хьэзыру щы-
тыныр къызэрагъэпэщыну;

к) апхуэдэ зэгухьэныгъэхэм я IуэхущIа-
пIэм и мафIэсгъэункIыфIхэм къы зэ-
хакIухьурэ щIыпIэхэм я щытыкIэр к ъап-
щытэныр къызэрагъэпэщыну;

л) псы ирырашалIэу щIы кърыратIу яту 
яIэ техникэр мафIэсхэр гъэунфIы-
кIынымкIэ къагъэсэбэпынкIэ зэрыхъу-
нум хуагъэхьэзырыну;

м) мафIэс къэмыгъэхъун папщIэ 
 лэ жьыпхъэхэмрэ мафIэсым и деж     
ящIэн хуейхэмрэ цIыхухэм ягурызы-
гъаIуэ лэ жьыгъэ ирагъэкIуэкIыну;

н) мэзхэм къыщыхъу мафIэсхэмрэ            
нэгъуэщI (щIыуэпс) мафIэсхэмрэ, ап-
хуэ дэу цIыхухэр щыпсэу щIыпIэхэм я 
 гъунапкъэхэм я щIыбкIэ абыхэм ящI-          
хэм къыщыхъу мафIэсхэм зезымы-
гъэубгъу Iуэхухэр (мафIэсхэм я зэхуакур 
нэхъ ин ящIыныр, мафIэсыр зымы-
гъакIуэ щIы дэхахэр къызэгъэпэщы -ныр, 
н.къ.) зэфIагъэкIыну.

3. Мылъку зыбгъэдэлъ IуэхущIапIэхэу 
Къэбэрдей-Балъкъэр Республикэм щы-
лажьэхэм яхуэгъэлъэгъуэн: 

а) езыхэм я унафэм щIэт щIыналъэ -
хэм  къегъэщIылIа  щIыпIэхэм удз 
 гъуа хэр и чэзум щыпаупщIыным егъэ-
щIылIа лэжьы гъэхэр ирагъэкIуэкIыну;

б) езыхэм я унафэм щIэт щIыналъэ хэм 
удз гъуахэр, мафIэр зыщIэнэнкIэ  хъуну 
кIэрыхубжьэрыхухэм я  идзыпIэхэр Iуа-
хыным егъэщIылIауэ Iуэху пIэщIэ гъуэхэр 
зэфIагъэкIыну;

в) езы IуэхущIапIэхэм я мафIэсгъэун-
кIыфI IэнатIэхэр хьэзыру щытыныр 
 къы зэрагъэпэщыну;

г) псэуалъэхэр мафIэр зэрагъэункIы-
фIыну псы къигъэхъуапIэхэмрэ ма-        
фIэр зэрагъэункIыфI IэмэпсымэхэмкIэ 
къы зэрагъэпэщыну.

4.Урысей Федерацэм Граждан зыхъу-
мэ жыныгъэм и IуэхухэмкIэ, къы зэ ры мы-
кIуэ щытыкIэхэмкIэ икIи щIыуэпс къу-
лейсы зыгъэхэм я Iэужьхэр гъэ кIуэ ды-
жынымкIэ и министерствэм Къэ бэр дей-
Балъкъэр Республикэм щиIэ  Уп   равленэ 
нэхъыщхьэм хуэгъэлъэгъуэн:

а) хъыбарегъащIэ IэнатIэхэмкIэ, ма-
фIэсыр зэрагъэункIыфI техникэ щхьэ-
хуэм тет, макъыр ину зыгъэIу Iэ мэп-
сымэхэмкIэ мафIэс къэхъунымкIэ шы-

нагъуэ зэрыщыIэм, мафIэс шына гъуэн-
шагъэм и хабзэхэм ятеухуа хъыбар 
Къэбэрдей-Балъкъэр Республикэм 
щып   сэухэм я деж нагъэсыну. 

б) федеральнэ къэрал мафIэс шына-
гъуэншагъэм къигъэувхэр псэупIэ-ком-
мунальнэ хозяйствэм, егъэджэныгъэм, 
узыншагъэр хъумэным, цIыхухэм, со-
циальнэу къащхьэщыжыным я Iуэ ху-
щIапIэхэр хэту цIыхухэм я щыIэкIэ-псэу-
кIэр къызэзыгъэпэщ нэгъуэщI Iуэ ху щIа-
пIэхэм зэрыщагъэзащIэм я нэIэ зэрыт-
ригъэтыр игъэлъэщыну;

в) къызэрымыкIуэ щытыкIэхэр къэмы-
гъэхъунымкIэ икIи гъэкIуэдыжынымкIэ 
планым тету зыхуэфащэ муниципальнэ 
щIыналъэхэм лэжьыгъэхэр зэрыщра-
гъэкIуэкIым кIэлъыплъыныр къызэри-
гъэпэщыну;

г) мафIэсым пэщIэтынымкIэ IуэхущIа-
пIэм и IэнатIэхэм мафIэр зэрагъэун-
кIыфI я техникэу щытыкIэ хэхахэм деж 
фIэкIа къамыгъэсэбэпыр жылагъуэхэм 
я шынагъуэншагъэр къызэрагъэпэ щы-
ным хуигъэхьэзырыну.

5. Къэрал кIуэцI IуэхухэмкIэ министер-
ствэу Къэбэрдей-Балъкъэр Республи-
кэм щыIэм:

а) мэзхэм мафIэс шынагъуэншагъэр 
щызэтеухуэнымкIэ хабзэхэу Урысей Фе-
дерацэм и Правительствэм 2020 гъэм 
жэпуэгъуэм и 7-м къыдигъэкIа унафэ 
№1614-мкIэ щIэгъэбыдам цIыхухэмрэ 
IуэхущIапIэхэмрэ къызэпаудыныр къэ-
зымыгъэхъу Iуэхухэр зэфIагъэкIыныр 
къызэригъэпэщыну;

б) мэзхэм мафIэсхэр къызэрыщы-
хъуамкIэ къуаншэхэр ягъэува законода-
тельствэм тету жэуапым иришэлIэну.

6. Къэбэрдей-Балъкъэр Республикэм 
ЩIыуэпс къулеигъэхэмрэ экологиемкIэ и 
министерствэм: 

а) къызэхакIухьурэ, мэз фондым ищI-
хэм якIэлъыплъыныр ягъэлъэ щыныр 
къы зэригъэпэщыну;

б) Къэбэрдей-Балъкъэр Республикэм 
и щIыналъэм щыIэ мэз фондым ищI-хэм 
хыхьэ мэзхэм мафIэсхэр къыщымы хъу-
ным хуэгъэза лэжьыгъэхэр ягъэзэ-
щIэныр къызэригъэпэщыну;

в) мафIэс къэмыгъэхъунымкIэ щыты-
кIэ щхьэхуэм ехьэлIа Iуэхухэр ягъ э зэ-
щIэным щIэгъэкъуэн хуэхъуну нэ гъуэщI 
лэжьыгъэхэм къызэрагъэпэщыну;

г) мафIэс къэхъуауэ къызэрищIэу 
 Урысей Федерацэм Граждан зыхъу мэ-
жыныгъэм и IуэхухэмкIэ, къызэ рымы-
кIуэ щытыкIэхэмкIэ, щIыуэпс къулей-
сызыгъэхэм я Iэужьхэр гъэкIуэ ды жы-
нымкIэ и министерствэм Къэбэр дей-
Балъкъэр Республикэм щиIэ Уп  равленэ 
нэхъыщхьэм щытыкIэ ткIийхэмкIэ и цен-
трым (8662)74-06-05 телефонымкIэ 
икIэщIыпIэкIэ хъыбар иригъэщIэну икIи 
мафIэср гъэуфIынкIынымкIэ Iуэху пIэ-
щIэгъуэхэр зэфIигъэкIыну.

Къэбэрдей-Балъкъэр Республикэм 
и Правительствэм и УнафэщI

МУСУКОВ  Алий.

 Къэбэрдей-Балъкъэр Республикэм и щIыналъэм мафIэс къэмыгъэхъунымкIэ
щытыкIэ щхьэхуэ щыгъэувыным и IуэхукIэ

Къэбэрдей-Балъкъэр Республикэм и
Правительствэм и Унафэ

2023 гъэм мэкъуауэгъуэм и 27-м                                              Налшык къалэ №128-ПП

Иужьрей зэманым ди 
республикэм и къалэхэмрэ 
щIыналъэхэмрэ гулъытэ 
хэха щагъуэту хуежьащ 
щIы пIэхэр зэIузэпэщ щIы-
ным теухуауэ жылагъуэдэс-
хэм къабгъэдэкI лъэIух эм-
рэ Iуэху еплъыкIэхэмрэ. 

АПХУЭДЭУ, цIыхухэм я 
лъэ IукIэ зэIузэпэщ ящIынущ 
Зеикъуэ къуажэм дэт полик-
линикэм и Iэгъуэблагъэр, 
метр зэбгъузэнатIэ 800 зи 
ина гъыр «Къалэхэм я теп-
лъэр иджырей мардэхэм те-
ту егъэфIэкIуэн» лъэпкъ пэ-
хуэ щIэм хиубыдэу. А щIыпIэр 
куэд щIауэ зыхуей зэры хуэ-
мызэм жылагъуэм дэсхэр 
 гугъу иригъэхьырт. Иджы 
куэд мыщIэу абдеж щаухуэ-
нущ уэздыгъэхэмкIэ къэ-
гъэнэхуа, щхъуантIагъэ хэм-
рэ удз гъэгъахэмрэ, тетIыс-
хьэ пIэ дахэхэр зэрыт лъэс зе-
кIуапIэ, цIыхухэм хуиту 
зы щагъэпсэхун, къыща кIу-
хьын хуэдэу. Мы зэманым 
Iуэ хур яублащ.

Апхуэдэ лэжьыгъэхэр 

къыщрахьэлIэнущ Къулъ-
къу жын Ищхъэрэ къуажэм 
дэт курыт еджапIэ №3-м и Iэ-
хэ лъахэми: лъэс лъагъуэ яу-
хуэ нущ, ихъуреягъыр ягъэ-
дэхэнущ.

Бахъсэн къуажэм щыпсэу 
цIыхубзым и лъэIукIэ Угнич и 
цIэр зезыхьэ уэрамым 
щызэфIагъэкIащ цIыхухэм 
шына гъуэн шэу къы-
щакIухьыным ехьэлIа лэ-
жьы гъэ щхьэхуэхэр.

ЩIыналъэм и Iуэхухэр зе-
зыгъакIуэ центрым и лэ-
жьакIуэхэм а лъэIур щIы пIэ 
администрацэм икIэ щIы-
пIэкIэ Iэрагъэхьащ. Абы 
иужь  кIэ IэщIагъэлIхэр а щIы-
пIэм кIуэри Iуэхум зыщагъэ-
гъуэзащ икIи абы зыхуэфа-
щэ   лэжьыгъэхэр кърахьэ-
лIащ: транспортым и хуаб-
жьагъыр зэтезыIыгъэ щIыпIэ 
хэIэтыкIахэр ягъэуващ,   зэп-
ры кIыпIэщIэ гъэ нэхуа хуа-
щIащ, гъуэгу дамыгъэхэр 
ягъэуващ. Иджы псоми а 
щIыпIэм хуиту къыщакIухь 
хъунущ.

ШЭРЭДЖ  Дисэ.

ЛъэIум гъуэгу егъуэт

Дзэ  Iуэхухэр

Машинэхэр кхъуафэжьейм хуэдэу 
псыщхьэм тету, жыгхэм я лъахъцыр щIы-
гъуу къыхитхъауэ, лъэмыжхэр три-
лъэсыкIауэ, гъуэгухэм зэи асфальт 
темылъам хуэдэу зэтрикъутарэ ущы-
земыкIуэжыфу, цIыху щэ бжыгъэхэр 
хъыбарыншэу дэкIуэдауэ… Апхуэдэущ 
иджыпсту уэшх къызэрешхыр! Ди уэра-
мыщхьэхэмрэ пщIантIэхэмрэ зыри 
 хъужынукъым, жыг-хадэр ихьыжащ 
жытIэу дигу къеуэми, иужьрей зэма- 
ным къиин хъуа щIыуэпс насыпынша-
гъэр - псыдзэр - ди закъуэкъым зы-
хуэлъэр. Апхуэдэщ дуней псор.

ПСАЛЪЭМ папщIэ, тхьэмахуэ кIуам 
 Индием щыета уэшхышхуэхэм кърикIуэжа 
псыдзэм игъэгуауэщхьэуащ цIыху мин 
500. Абы Iуиудащ псыIущIи 10, илъэсащ 
 гъуэгуи 100-м щIигъу, лъэмыжышхуищ 
ихьащ. Псэуалъэншэу  къызэхэна  цIыхухэм 
папщIэ къэрал унафэщIхэм ягъэуващ 
 лагерь 83-рэ, фэбжь хэзыхахэмрэ сыма-
джэхэмрэ щакIэлъыплъ екIуэлIапIэ 79-рэ. 
КъызэрахутамкIэ, а къэралым псыдзэм 
щихьащ жылагъуэ 1366-рэ, зыри мыхъу-
жыну зэтрикъутащ щIы гектар мин 14. Абы 
и закъуэкъым, уэрамыщхьэм къыдэнащ 
Iэщ мин 350-рэ. 

Америкэ ИпщэмкIэ уIэбэмэ, Чилим и 
щIыналъэ зыбжанэм гузэвэгъуэшхуэщ 
иджыпсту я нэгу щIэкIыр. Абы псыдзэм 
унэхэр мин бжыгъэкIэ щызэтрикъутащи, 
цIыхухэр щопсэу егъэзыпIэ къахузэра-
гъэпэщахэм. ЗэрыжаIэмкIэ, апхуэдэ уэл-
банэрэ псыдзэрэ къэралым 1993 гъэ 
 лъандэрэ щалъэгъуакъым. Абы и зэран-
кIэ, псыхэм зыкъаIэтри, Iуфэхэм къыщ-
хьэдэхащ, адэкIэ зэрыхъунури зыми 
 ищIэркъым. 

Бразилием и Iуэхур зыкIи нэхъыфIкъым: 
псыдзэм ихьащ цIыху 11, хъыбарыншэу 
кIуэдахэм я бжыгъэр иджыри къабж. Зэры-
жаIэмкIэ, а къэралыгъуэм къытеуа уэл-
банэр тропикракъым къыщыунэхуар, атIэ 
къы къуэуа жьапщэм къихуауэ аращ. 
 Но бэкIэ Бразилием и щIыналъэ 41-рэ 
 псыдзэм илъэсащ, цIыху мини 2,3-м псэу-
пIэщIэхэр къалъыхъуэ. 

Аращ Сочэ къалэми натIэ хуэхъуар… 
Иужьрей зэманым ета уэлбанэмрэ 
 псыдзэмрэ хуэмыщIауэ къыщIэкIащ 
къэ ралым и зыгъэпсэхупIэ нэхъыщхьэм 
щаIэта унэ зытетхэр. Къищынэмы щIауэ, 
щIыуэпсым и къызэIыхьэгъуэ къэс хым 
цIыхухэм къажьыхедзэж кIэрыхубжьэ-
рыхуу хадзар. Апхуэдэу, мэкъуауэгъуэ 
мазэм псым Iуфэм фIейуэ кърихулIар 
зэщIакъуэжри, дыгъэ зегъэупIэ пша-
хъуа лъэхэр къызэIуахыжащ. Арами, 
климатологхэм «фымыбэлэрыгъ» жаIэ: 
псыдзэм иджыри мызэ-мытIэу къытри-
гъэзэжынущ. Уэшхыпсыр къалэм зэ-
рыдэж хьэк хъуафэхэм я гугъу пщIы мэ, 
1970 гъэхэм  далъхахэращ иджыри къэс 
дэлъри. 2018 гъэм абыхэм ящыщ зым и 
щхьэр техауэ къыщIэкIри, илъэси 7 хъу 
сабийр ири лъафэри, зыри яхуе мыщIэу 
ихьат. ЩIалэ цIыкIум и хьэдэр хым 

Абхъаз къэрал универси-
тетым лекцэ гъэщIэгъуэн 
щекIуэкIащ. Дызэрыт зэ-
маным абы студентхэр щре-
гъаджэ Налшык щыщ тхы- 
дэ щIэныгъэлI Мэрзей Ас- 
лъэн бэч. Абхъаз-адыгэхэми, 
 Кавказым щыпсэу адрей 
лъэпкъ хэми я гугъу ищI кIэ-
рэ, уэркъ гъэсэныгъэр зыIэ-
щIэбгъэкI мыхъуну хъу-
гъуэфIыгъуэу зэрыдиIар, ар 
гува-щIэхами къызэраIэ-
тыжынум шэч къызэрытри-
мыхьэр ябгъэдилъхьащ 
егъэ джакIуэм студентхэм. 

«УЭРКЪЫГЪЭМ дытепсэ-
лъы хьын ипэкIэ, а псалъэм 
къидгъэкIымкIэ дызэгуры-
Iуапхъэщ, - жиIэри къыщIи-
дзащ Аслъэнбэч и лекцэр. 
«Уэркъыгъэ хэлъщ» хужаIэ 
цIыхубэм щыхэтым деж 
 хьэл-щэн дахэ къэзыгъэ-
лъагъуэ дэтхэнэ цIыхуми. 
Нобэ зи гугъу тщIынур нэ-
гъуэщIщ. Ар кавказ цIыхубэм 
я зэхэтыкIэм лъабжьэ хуэ-        
хъуа, ныбжькIэ зэIэпахыурэ 
къэгъуэгурыкIуа дуней те-
тыкIэрщ». 

 Пасэрей лъэпкъыжьхэм я 
тхыдэм дриплъэжмэ, гу лъы-
дотэ цIыхубэм я гъащIэм кIэ-
лъыплъхэр зэрызэщ хьэ щы -
хам, Мэрзейм зэрыжиIэмкIэ. 
Псалъэм папщIэ, пасэрей 
Мысырым унафэр зэрыщы-
зэ рахьам и гугъу пщIымэ, теп-
щэ къалэныр зыгъэзащIэр 
дин зезыхьэ духьэшыхэрт. 
Абы хэм я пщэ къыдэхуэрт 
цIыхухэмрэ Тхьэмрэ зэры зэ-
пыщIа къуэпсхэр къамыгъэ-
лалэу, тхьэхуэпщылIыкIэм, 
гуэ ныхь щыщтэкIэм, духьэ 
щIыкIэхэм ирагъэсэну. Мэр-
зейм къызэрилъытэмкIэ, теп-
щэр зэи щхьэхуиткъым. 
Унафэ ищIу плъагъу щхьэкIэ, 
абы и лъэбакъуэ къэс убзы-
хуащ, цIыхубэ гъащIэм мы-
хъумыщIагъэ гуэр къызэры-
щыхъуу, и пщэпкъыр яубыды-
нущ. 

Уэркъхэр къапщтэмэ, абы-
хэм я къалэныр цIыхум къы-
далъхуа хуитыныгъэм къыщ-
хьэщыжынырщ, зыми лей 
къытемыгъэхьэнырщ. ГъащIэ 
кIыхь къагъэщIэну, мылъкуш-
хуэ зралъэфэлIэну, къалъы-
сыр зыIэщIамыгъэкIыну - 
апхуэдэ хьэлхэр яIэххэтэ-
къым уэркъхэм. Лъэпкъ куэ-
дым я тхыдэм къыхэщ мы 
хабзэм бзэ къэс цIэ зырыз 
щиIэжщ: «рыцарь», «аристо-
крат» псалъэхэр я мыхьэнэ-
гъущ «уэркъ» псалъэм. 

МафIэрыуэ Iэщэр, армэ зэ-
гъэ пэщар къызэрыунэхуу, 
уэркъ щэнхабзэр Европэм 
 XV-XVI лIэщIыгъуэхэм щыкIуэ-
дыжащ. Кавказ Ищхъэрэм ар 
Кавказ зауэм ику пщIондэ 
 щаутIыпщакъым. Зыплъы-
хьа кIуэхэми жаIэу щытащ: 
«Кав  казыр пасэрей хьэпшып-

Кавказым уэркъ хабзэр къызэрыщежьар

Хэку зауэшхуэр екIуэкIырт. 
 Къуажэм къыдэнар лIыжь-фы-
зыжьхэр, цIыхубзхэр, сабийхэр 
арат. «Зауэ йокIуэкI», - жаIэу къуа-
жэдэсхэр тIысыж зэрымыхъу- 
нур, зэуапIэм Iут я цIыхухъухэм я 
къалэныр я пщэ къызэрыдэхуар 
къызыгурыIуэу зи лъэ вакъэ 
изылъхьэф псори губгъуэ лэжьы-
гъэм пэрытт. Адрей жылэми 
хуэдэу, Аргудан къуа жэми я губ-
гъуэ лэжьыгъэр зэ пыур тэкъым. 
1943 гъэм и бжьы хьэт. Псори ху-
щIэкъурт щIымахуэ уаер къэмысу 
нартыхур зэры Iуахыжыным. Нар-
тыхудэч кIуэрт зыгуэр зыхуэ-                       
щIэну къуажэм дэс псори. Хэт ма-
тэ, хэти пэгун яIыгъхэу нэхулъэр 
къыщызэкIэщIитхъым дэкIхэрти, 
пшапэр зэхэуэху нартыхур къы-
дачырт. Сабий зиIэ нысащIэхэм 
шыгукIэ даша гущэхэм ахэр ха-
пхэрти, езыхэр лажьэрт. 

АБЫХЭМ яхэтт си анэ Таужанрэ 
абы и нысэгъу нэхъыжь Быхурэ. Си 
анэм  и  бын пажэ, ди дэлъху 
 нэ хъыжь Хьэсэнбий сабий бы-
дзафэт. Псом  я дежкIи хьэлъэт а 
 зэманыр. ЦIыхухэм яшхын тэмэ-       
му  ягъуэ тыртэкъым, зауэм и гуа-
щIэ гъуэт. Си адэ Бозий Хьэмзэти, и 
 шы нэхъыжь Нэхуни фронтым Iут-
хэт. 

Губгъуэм ит фызхэм я гуфIакIэм 
дэлъу нартыху гъэлъэлъа тIэкIу 
 къахуэхьмэ, гуфIэхэрт. Ари къы-
щып хуэмыхьыр нэхъыбэт, укъа-
щырти, къагъуэтамэ, къыптра-
хыжырт. 

Си адэшхуэр, зэрыжаIэжымкIэ, си 
анэшхуэм нэхърэ нэхъ бзаджэт. 
ЗэнысэгъуитIым гуфIакIэкIэ нар-
тыху тIэкIу къамыхьу къэкIуэжамэ, 
тIури пщыхьэщхьэм игъашхэртэ-
къым, етIуанэ махуэми гъуэмылэ 
губгъуэм яригъэхьыртэкъым. Са-
бий зыщIэф си анэри и нысэгъу 
Быхуи лей къазырытехьэр зылъа-
гъу я бригадир, зи ныбжь хэкIуэта 
Хьэбыж мурад ищIащ цIыхубзи-
тIым ядэIэпыкъуну.

Мыдрей къуажэдэсхэм елъытауэ, 
си адэшхуэм мылъку нэхъ бгъэ-
дэлът. Жэми къашырт, джэд-къаз 
тIэкIуи яIэу, джэдыкIи кърахыу ап-
хуэдэт. Си анэм зэрыжиIэжымкIэ, 
зы ду цIыкIу из къэби къыщIачы-
жат.

Хьэбыж гу лъитэрт цIыхубз цIы- 
кIуитIыр гъуэмылэншэу куэдрэ къы-
зэ ры дэкIым. Зы пщэдджыжь гуэ-
рым гъуэмылэншэу къэкIуа цIы-
хубзхэм гу лъызыта Хьэбыж и би-
даркэм итIысхьэри къуажэм 
къэ  кIуэжащ. Хадэм пэщащэу ит си 

хэр зыхъумэ музей къудей-
къым, атIэ пасэрей хабзэхэм, 
уэркъыгъэри хэту, я хэщIа-
пIэщ». Урыс генералхэми я   
цIэ къраIуэу щытащ адыгэ 
уэркъ щауэхэм: ХьэтIохъущо-
къуэ Мыхьэмэт Iэшэ, Хьэж-
джэрий Кушыку, Хъырцыжь 
Алий, нэгъуэщI куэдым. Тырку 
хэхэсхэм нэхъыбэрэ яхъумащ 
зи гугъу тщIы зэхэтыкIэр. 
Иужьрей хьэщIэщыр адыгэ 
хэхэсхэм щызэхуащIыжар 
2001 - 2002 гъэхэрщ. Абы и 
щыхьэту къоув егъэджакIуэм 
жиIэжа хъыбарыр: 

«Зэгуэрым, Тырку къэралы-
гъуэр зэфIэзыгъэува Ататюрк 
Ке маль мафIэгум ису здэ-
кIуэм, Узун-Яйла щыщ Мэр-
зей Рашид и цIэу къэбэрдей 
хэхэсхэм ящыщ зылI гъусэ 
къыхуэхъуат. Зэдэуэршэрурэ, 
мо къэрал лIыщхьэм къы-
гурыIуащ и пащхьэ итыр 
 гъэ сэныгъэрэ цIыхугъэрэ 
зыбгъэдэлъ, ущиякIуэ лъэ-
рызехьэхэм ягъэса цIыхуу 
зэры щытыр. «Сыт хуэдэ уни -
верситет къэбухар?» - жиIэри, 
еупщIащ Ататюрк и гъусэм. 
«Университет къэзухакъым 
сэ, къуажэм сыкъыдэмыкIыу 
сыдэсащ си гъащIэм и нэ-
хъыбэм. Ди адэм и хьэщIэщ-
ращ си университетыр», - 
къыжриIэжащ адыгэ щIа-
лэм». 

Я щIэблэм уэркъ хьэл 
яхэлъу къагъэтэджын папщIэ, 
адыгэхэм IэмалитI къагъэ-
сэбэпу щытащ: зыр - атэлыкъ 
хабзэр, адрейр - хьэщIэщ 
зэхэтыкIэр. «Сыт хьэщIэщыр 
зищIысыр?» - егъэув егъэ-
джакIуэм упщIи, езым жэуап 
иретыж: ар «цIыхухъу клуб» 
жыхуаIэм хуэдэу арат. Нэ-
хъыщIэр - нэхъыжьым, са-
бийр - балигъым дэплъеину 

Iэмал щиIэ зэхуэсыпIэ. Атэ-
лыкъыр щхьэхуэу зы щIалэм 
елIалIэтэмэ, хьэщIэщым зэ-
ры жылэу игъасэрт. Тхылъым-
пIэм темыт хабзэм кIуэ ды-
жыпIэ къезымытыр арат. 

Тхыдэджхэм я жыIэгъуэ шэ-
рыуэхэр, хьэлыншагъыр зэт-
риубыдэу, жылэм щызэIэпах 
псэлъафэхэр, езым и нэгу 
щIэ кIа гъащIэ щапхъэхэр - а 
псори сэбэп хъурт Мэрзейм      
и псалъэр студентхэм я гум 
нэсын папщIэ. Абхъазым и 
лIыхъужь  щIэныгъэлIыр 
иджы зауэм къыдыхэтахэм я 
щIэблэм егъэджакIуэ зэра-
хуэхъужам нэхърэ нэхъ щап-
хъэ IупщI къэлъыхъуэн хуей 
къыщIэкIынкъым Мэрзейр 
зытепсэлъыхь уэркъыгъэр 
иджыри зэрыпсэур уи фIэщ 
хъун папщIэ. 

Уэркъ хабзэм теухуа псори 
Iыхьэ зыбжанэу пхуэгуэшы-
нущ, - жеIэ щIэныгъэлIым. 
 Нэхъ гъэщIэгъуэну лекцэм 
хэта Iыхьэхэм язщ егъэджа-
кIуэр уэркъым хэлъыпхъэ 
хьэлхэм щытепсэлъыхьар. 

1). Псэ хьэлэлу, цIыху ма-
хуэу щытыныр. Мыбы куэд хо-
хьэ, псалъэм папщIэ: напэ, 
цIы хугъэ зыщIыгъу лIыгъэ. 
Хахуа гъым нэхърэ нэхъ лъа-
пIэ щыIэкъым, ауэ абы езы 
уэркъыр тепсэлъыхь хабзэ-
къым. ЗыкъыпфIэщIыжыныр, 
узы щыт хъужыныр - емыкIущ. 
Хуи тыныгъэр фIыуэ илъагъу-
ныр, пщIэрэ щIыхьрэ хэ лъы-
ныр, и псалъэм тетыжыныр 
фIэкIыпIэ зимыIэщ уэркъым 
дежкIэ. Жумарту, хьэлэлу 
щытынри абы хохьэ. Уэркъыр 
быдэнкIэ Iэмал иIэкъым. Ап-
хуэдэ хьэл зыхэлъыр цIыху 
къызэрыгуэкIхэрщ. Хъун щIэ-
теуэ хэм къыщаугъуей 
 къуентхъ псори пщы-уэркъ-

хэм езыхэм я унафэ щIэт           
мэкъумэшыщIэхэм, фыза-
бэхэм, зеиншэхэм, зи ныбжь 
хэкIуэтахэм хуагуэшу щытащ. 
Зыри я IэмыщIэ къранэртэ-
къым. 

2). Бэшэчу щытыныр. Уз, 
щIыIэ, мэжэщIалIагъэ - абы-
хэм утепсэлъыхьын къудейр 
яфIэнапэтехт. «СомэжалIэ», 
«щIыIэм сес», «уей, дедзэкъа-
ми хъунутэм», жиIэнкIэ Iэмал 
иIэтэкъым уэркъ щауэм. 

3). Гуапагъ, къабзэлъабза-
гъ, псэемыблэжыныгъэ. И псэ 
емыблэжкIэ узэджэнур езым 
нэхърэ нэхъ къарууншэу 
цIыхубэм яхэтым и Iуэхур япэ 
иригъэщу, зэхэтыкIэр узын-
шэу къызэтезыгъанэрщ. Уэр-
къыр зауэлIщ. И Хэкум щхьэ-
кIэ зи псэ зытхэм я япэ са-
тырым итщ ар. 

4). Гум щыщIэр убзы щIы-
фын. Псом хуэмыдэу ар Къэ-
бэрдейм щыемыкIут. 

«Зызэман Къэбэрдейм 
 абазэ куэд къитIысхьауэ 
 щытащ. Абы иса цIыху мини 
300-м щыщу 20 фIэкIа къэ-
нэжатэкъым. ХэкIуэдахэм я 
нэхъыбэр пщы-уэркъхэт. 
 Арати, иужьрей пщы уэлий 
Кушыку Жанхъуэт щIыналъэр 
ихъумэн папщIэ, абазэ къуа-
жэхэр къызэхикIухьурэ, 
цIыхухэр къэбэрдей къуа-
жэхэм игъэIэпхъуащ, уна-
гъуипщI зэрысам деж уна-         
гъуэ 20 иригъэтIысхьэу. 
Иджыпсту къапщтэмэ, Къэ-
бэрдейм и Iыхьэ щанэм щып-
сэур абазэ лъэпкъым      
щыщщ. Лъэпкъри щIыпIэри 
ихъумэн папщIэ, ар Iущу 
пщым ищIа Iуэхущ. Абы къы-
хэкIыу, Iэнэм бгъэдэс гуэр 
ирихьэжьэу, къипкI-къилъу 
псэ лъэн щIидзэмэ, нэхъыжь-
хэм занщIэу «уи абазэныр 
щыгъэтыт» жраIэрт. Къэбэр-
дейхэм я хабзэр псом нэхърэ 
нэхъ ткIийт гурылъыр наIуэ 
къэмыщIын IуэхукIэ. Уигу 
 иримыхьын гуэр къыбжаIами, 
къохъурджауэIами, пшэчын 
хуейт», - жеIэж Мэрзейм. И 
псалъэм и щыхьэту, Аслъэн-
бэч гунэсу зэпкърех «тэмакъ-
кIыхь» псалъэм и мыхьэнэр: 
«ТэмакъкIыхь» жаIэ къэбэр-
дейхэм: губжьыр гум нэсыху, 
тэмакъым и кIыхьагъкIэ ири-
кIуэху упщIыIужу, цIыхум 
 зы хущIемыгъуэжын унафэ 
акъыл зэгущкIэ ищIын хуейуэ 
аращ». 

Хьэл псори къызэщIэзыу-
быдэж Iэмалу уэркъыгъэм 
хэтщ «мардэ» жыхуаIэр. 
Адыгэхэм фIыуэ къагурыIуэрт 
сыт хуэдэ хабзэми ар къы-
щезэгъ зэманрэ щIыпIэрэ 
зэриIэр. Абы утеплъэкъукIмэ, 
хабзэм я нэхъ дахэри хаб-
зэншагъэм хуэкIуэнкIи хъу-
нущ. ЛIыгъэр - гущIэгъунша-
гъым, щIыхьыр - щхьэхуеща-
гъым, цIыхум пщIэ хуэщIыныр 

- Iужэжэным, уи щхьэм пщIэ 
хуумыщIыжыным, жьакIуа-
гъыр - зыкъыфIэщIыжыным 
хуэмыкIуэн папщIэ, псоми я 
гъунапкъэр пщIэуэ щытын 
 хуейщ. Уи пщIэмрэ уи на-
пэмрэ ущыхуэсакъыжкIэ, ад-
рейхэм я пщIэмрэ я напэмрэ 
уебгъэрыкIуэ хъунукъым. 

5). ПсэлъэкIэ шэрыуэ, жьа-
кIуагъ. Уэркъыр жьакIуэ хъун 
папщIэ, абы ухуезыгъасэ Iэ-
малхэр къагъэщхьэпэрт. 
ЗекIуэ зэманыр щIалэгъуа-
лэм уэркъ хэщIапIэхэм щра-
хьэкIыу щытащ, зэуэкIэ зра-
гъасэу. ЩIалэхэр гупитIу ягуэ-
шырт, щIызэдэуэн гуэр къы-
хуагупсысырти, дэтхэнэ 
лъэ ныкъуэми езыр зэрыза-
хуэр пхигъэкIын хуейт. Хьэ-
щIэщми хасэхэми ар я нэгу 
щыщIэкI зэпытти, щIалэхэм 
зыдэплъеин щапхъи яIэт. Уэр-
къым хуэфащэтэкъым псэ-
лъэ кIэмыщIэу щытыныр. Усэ 
зэхэлъхьэкIэ, уэрэд усыкIэ, 
шыкIэпшынэ еуэкIэ зри-
гъэщIэнми трагъэгушхуэрт 
щауэхэр. ХьэщIэщым шыкIэп-
шынэ фIэлъ хабзэт, пщы-уэр-
къхэми зекIуэ щIыкIуэкIэ къы-
здрахьэкIыу щытащ ар, Iуэху 
екIуэкIам теухуауэ уэрэд зэ-
халъ хьэжу. 

6). ШыIэныгъэ. Псэлъэ-
кIэкIи, хьэлкIи, зыхуэпэкIэкIи 
шы Iэныгъэ пхэлъыныр хаб-
зэт. Нэм къыфIэнэу зихуэ-
пэныр емыкIут уэркъым деж-
кIэ, уеблэмэ езым пщIэ къы-
хуащIу утыку щрашэм деж 
 нэгъунэ. ИлъэситIкIэ къэбэр-
дейхэм гъэру яIыгъа урыс 
тIасхъэщIэх Торнау Фёдор 
 итхыжырт: «Апхуэдиз лIыгъэ 
зыхэлъ адыгэхэм зыщыт-
хъужыныр егъэлеяуэ ягъэе-
мыкIу. Нэхъ хахуэ дыдэу яхэт-
хэри щэхуу мэпсалъэ, я 
тIысыпIэр япэ къэсым ираты-
нущ, къедауэм худачыхынущ. 
Ауэ Iуэхур и нэм нэсмэ, зэуэ 
захъуэж: зыгъэлIи, зыгъэкъи 
хэмыту, я напэ тезыхам на-
пIэзыпIэм IэщэкIэ жэуап 
ират». 

7) ХьэщIэхуэфIу щытыныр. 
Уэркъ къэс хьэщIэщ иIэну и 
къалэнт. 

«Нобэ зи гугъу тщIа уэркъ ха-
бзэр гъуэгум текIуэтауэ   щыт 
щхьэкIэ, ар цIыхухэм къы-
щаIэтыжыну зэманри къэсы-
нущ. ЦIыхубэр абыхэм яхуэ-
ныкъуэнущ. Иджыпсту ды зы-
тепсэлъыхьа хьэл псори хэлъу 
щытащ Абхъазым и        япэ пре-
зидент Ардзинбэ Владислав», 
- а псалъэхэмкIэ иухащ егъэ-
джакIуэм и лекцэр. Абы ды-
щIыгъужыпхъэщ езы 
 егъэ джакIуэри зытеп сэ лъы-
хьам и щапхъэу къызэ ры-
лъытэр, щIэныгъэри уэркъы-
гъэри зэIэпэгъуу къызэдезы-
хьэкI щапхъэ за къуэтIа къуэу 
адыгэ жылэм зэ  ры хэтыр.   

ЧЭРИМ  Марианнэ. 

Iэгу нэщIу къэкIуэжар, 
ныбэ  нэ щIу ирегъуэлъыж

анэшхуэм бгъэдыхьэри ткIийуэ 
жриIащ: 

- Си  япэ  ниуви  нартыхудэч  накIуэ. 
Си анэшхуэм и лъакъуэхэр 

 къеузырти и гугъу къащIыртэкъым. 
Мо  ткIийуэ къепсалъэ  лIыжьым 
упэув кIэ зыри къызэримыкIынур 
къызыгурыIуа си анэшхуэм жи-      
Iащ: 

- Зэ, гъуэмылэ тIэкIу къэсщтэнщ. 
АрщхьэкIэ, Хьэбыжым ар ида-
къым:

- Мис, мы узэрыщытыбзэм хуэдэу, 
си япэ ниуви, бидаркэм нитIысхьэ, - 
жиIэри.

Си анэшхуэм сыт ищIэнт, брига-
дир лIыжьым бгъурытIысхьэри 
 губгъуэм кIуащ. ЗэнысэгъуитIым я 
гуащэр щалъагъум къэуIэбжьащ, 
къэхъуар къахуэмыщIэу.

- Иджы - жиIащ Хьэбыж хэкъузауэ, 
- фэйтIум язым мы фи гуащэм   
шхын е псы шэджагъуэм хуэзы-
хьым хуэзгъэгъункъым, кърырещIэ 
фызыIут IэнатIэр Iейрэ фIырэ.

Махуэр хуабэ дыдэт. Шэджагъуэ 
хъуа нэужь лэжьакIуэхэм зы сыхьэт 
иратырт, тIэкIу едзэкъэну, за-
гъэпсэхуну, сабийхэр ягъэшхэну.

ЛэжьакIуэ псоми нартыху сатыр 
бжыгъэ хухахырти, щхьэж ейм 
хуэзэу щетIысэхырт. ЦIыхубз цIыкIу-
итIым  я Iуэху зыIутыр зыщIэ я 
 гъусэхэм мажэджэ тIэкIурэ кхъуей 
тыкъыррэ къыхуахьащ.

- Дауэ дытIысу дышхэну ди гуащэр 
мэжалIэу?! - си анэм щыжиIэм, 
Быхур къэгубжьащ: 

- Сыт тIэ, къыдата тIэкIур абы 
 хуэтхьыжыну ара? КърещIэ мэжа-
лIэр зищIысыр, итIанэ, - дыщIи-
гъуащ и псалъэм, дадэ Хьэбыж тIу-
ри дегъэхъу, хуэтхьIауэ ауи идэ-
нукъым. Псы къудей хуэфхьмэ, 
фхуэзгъэгъункъым жиIащ.

- Тхьэ си тэмакъым фIэмыкIыну, 
гуэныхьщ, дапхуэду щытми ди 
 гуащэщ, - жиIэри, си анэм и хьэлу 
Iыхьэмрэ кхъуей тыкъырымрэ зы 
псы птулъкIэ дыщIигъури, брига -
дир лIыжьым къимылъагъун щхьэ-
кIэ ныбафэ защIэкIэ пщыуэрэ и гуа-
щэм хуихьащ.

- Абы иужькIэ - жиIэжырт си анэм, 
- зэи нанэ гъуэмылэншэу дыкъы-
дигъэкIакъым, икIи ифIэщыпсу 
жиIэрт, а махуэм хуэсхьа хьэлумрэ 
кхъуеймрэ нэхъ IэфI игъащIэм 
имышхауэ.

Зы пщыхьэщхьэ гуэрым - жиIэжырт 
си анэм, - Быхуи сэри зы нартыху 
хьэдзи къытхуэмыхьу дыкъэкIуэ-
жат. Ди тхьэмадэм ар щилъагъум 
жиIащ:

- Iэгу нэщIу къэкIуэжар, ныбэ  нэ-
щIу ирегъуэлъыж.

 Абы къикIыр тIуми пщыхьэщхьэш-
хэ дымыщIу дыгъуэлъыжын хуейуэ 
арат. Сыт тщIэнт, ди унагъуэ къа-
лэнхэр зэфIэкIа нэужь, тIури дымэ-
жалIэу ди пэшым дыщIыхьэжащ. 
Ныбэ нэщIми жейм уригъэзэгърэ?! 
Сытми, нэху щыри, жэмыр къэс-
шащ, шэри щIэсхужащ. Шатэ тIэ-
кIур сырэм щыдэзгъэувэм, зи щхьэ 
тепIа кхъуэщын фалъэм, джэд- 
лыбжьэ зэрылъым, сымыщIэу 
сыжьэ хэуэри искIутащ. Сэ сыгу-
жьейяуэ Быху и деж сыкъыщIэлъэ-
дэжу къыс  щыщIар щыжесIэм, къы-
щылъэтри, пщэфIапIэм щIэлъэ-
дащ. Мо джэдлыбжьэ хъурымэ-
бжьэ рымэр къызэкIэрих сырэм 
дэкIар щилъагъум жиIащ:

- Укъызэплъу ущымыт. КъэтIыси 
дыгъэшх.

- Ар дауэ, нанэ сыт жиIэн, - шына-
пэурэ къыдэзышея си анэм Быхур 
къыщIэкIиящ:

- Ей, делэ цIыкIу, дэ мыр ди Iы-      
хьэу къыщIэкIынт, ауэ нартыху 
 къы щы дмыхьым дагъэшхакъым. 
Уэри сэри абы зыри хэтщIыкIыр-
къым, къэтIыс мыди джэдылыр ды-
гъэшх, къупщхьэхэр мыбдеж къы-
щыднэнщи, сырэбжэр Iухауэ къэд-
гъэнэнщ, дэ ар тлъэгъухакъым, 
джэдум ишхауэ аращ.

А щIыкIэм тету Быху и фIыгъэкIэ а 
махуэм тIэпIу дышхат, - дыхьэшхыу 
жиIэжырт си анэм.

Къэбыр зэрылъ дур нартыху бзий-
хэмкIэ быдэу къауфыхьащ щIыIэ 
емыуэн папщIэ. Гъэр и кIэм нэблэ-
гъат, уэшхыр зэзэмызи уэс щы-
хъужи щыIэу, ауэ нартыху дэчыныр 

яхуэухыртэкъым. Зы кIэчанри зы 
хьэдзэри ябжу зэщIакъуэжырт. А 
гъэр апхуэдизкIэ хьэлъэти, цIыхуитI 
зэплъыжыфыртэкъым.

 Зэрахабзэу, мэжалIэу гъуэлъыжа 
зэнысэгъуитIыр жейм езэгъыртэ-
къым. Быху къэтэджри, и нысэгъу 
нэхъыщIэм унафэ хуищIащ:

- Сэ сыкIуэнщи дум зы къэб къис-
хынщ, жьэгу дэпыр ужьыхыжа-
къым, пэрытлъхьэнщи дгъэжьэнщ. 
Уэ къыщIэкIIауэ плъагъумэ зыгъэп-
сэчэуIу…

- КIэщIу жысIэнщи, - жиIэрт си 
анэм, - нысэгъукIэ сехъулIат. Къэб 
цIыкIур дгъажьэщ, тшхыщ, къа-
быфэхэр яжьэкIэ щIэтхъумэжри 
 тIури дыгъуэлъыжа къудейуэ ди 
хьэм бэнэн щIидзащ. Ар куэдрэ 
 мыбанэу щыщигъэтыжым, Быху 
къыщылъэтащ:

- Ди Тхьэу лъапIэ! Хэтми зыгуэр 
къытхуэкIуэжащ, е уи пщыкъуэрщ, е 
си пщыкъуэрщ. Ди хьэм ицIыху 
гуэрщ, ар апхуэдэу занщIэу бэнэн 
щигъэтынутэкъым хамэ гуэру 
щытамэ, - щыжиIэ дыдэм, бжэм зы-
гуэр къытетIыркъащ.

Быху джанэ пцIанэу къыщылъэту 
бжэр Iуихмэ, бжэм адэкIэ фи адэр 
къыщытт. Быху гъыуэ абы и пщэм 
зыпщIыхидзащ, сэри и джанэкIэм 
сыкъокъу:

- Быху, уджанэ пцIанэщ…
- Сыт тIэ абы щхьэкIэ, гъыуэрэ же-

Iэр Быху, - сэ Iэджи согъей: ны-
бафэкIэ упщу нанэ хуэпхьа 
 гъуэмылэри, сырэм дэкIа джэд-
лыбжьэри, ныщхьэбэ къэддыгъуу 
тшха къэб цIыкIури…

Ар 1943 гъэрт. Ди адэ гъэру 
нэмыцэхэм яубыдар украин фы-
зыжь гуэр сэбэп къыхуэхъущ къы-
щIэпхъуэжри, лъэсу Украинэм нэс 
къикIыжауэ арат. Абы и ужькIэ ди 
адэм фронтым игъэзэжри зауэр 
иухыхукIэ зэуапIэм Iутащ. Керчь 
къыщащтэм, ди совет ныпыр 
 лъагапIэм щыфIидзэм шэ къыте-
хуэри и нэ лъэныкъуэри фIэ кIуэ-
дащ. Ауэ ар нэгъуэщI хъыбарщ.

ЗЭГЪЭЩТОКЪУЭ Людэ.

Псыдзэм  дыщIихьыр
 къыщагъуэтыжауэ щытащ. 

Апхуэдэ дыдэщ иджыблагъэ Сочэ 
къытепсыха къыкIэлъыкIуэ псыдзэри. 
 Мэкъуауэгъуэм и 15-м Сочэ и МафIэпс 
хьэблэм и закъуэ машинэшхуэу 70-м ихуэ 
кIэрыхубжьэрыху къыдашащ, псыдзэм 
къыздихьарэ зэтрикъутауэ. Къищынэ мы-
щIауэ, уэрамыщхьэхэм Iуву трищIа ятIа-
гъуэр ягъэкъэбзэжащ, уэздыгъэ кIапсэхэр 
зэпащIэжащ. 

Апхуэдэщ илъэс къэси…
- УхуакIуэхэм яIэщIэкI щыуагъитIщ ар 

къызыхэкIыр: унэ зэраухуэрэ уэшхып-      
сыр къалэм зэрыдаш хьэкхъуафэхэр зэ-
рыдалъхьэрэ ящIэкъым нобэр къыздэ-
сым. Сочэ и закъуэкъым, Урысейм ди 
зэхуэдэ гузэвэгъуэщ ар. Уеблэмэ Москваи 
апхуэдэ дыдэщ. Ар къалъытэри, комму-
нальнэ ухуэныгъэхэр къэгъэщIэрэ щIэ-
жыным, зыхуей хуэгъэзэным мылъку 
щхьэхуэ хухахыу къаублащ, ди гуапэ зэ-
рыхъунщи. СызэригугъэмкIэ, а Iэмалыр 
икIэщIыпIэкIэ къагъэсэбэпын хуейщ Сочэ 
къалэм и унафэщIхэми. Иджыпсту Iэмал 
щыIэщ, псы фIейм дыкъэзыхъуреихь 
 дунейм лей иримыхыу, ягъэкъэбзэжу, - 
жеIэ Къэрал Думэм Ухуэныгъэмрэ 
 ЖКХ-мкIэ и комитетым и унафэщIым и 
 къуэдзэ Разворотневэ Светланэ. 

ЩIыуэпс насыпыншагъэхэм пэщIэты-
ным кIэ цIыхум и Iуэхур зыгъэпсынщIэ 
ухуэныгъэхэми, унафэхэми, мылъкуми 
 зыгуэр епщIэнт. УзыпэщIэмыувэфынур 
 уте кIуэнкIэ зы Iэмали зимыIэ псыдзэм 
щIэлъ къару абрагъуэрщ. Абы теухуауэ 
климатолог Юлкин Михаил жеIэ:

- Илъэси 10-20 и пэкIэ щыIакъым псы-
дзэм кърикIуауэ нобэ ди нэгум щIэкI 
насыпыншагъэм хуэдэ. Иджыпсту Кав-
казым и закъуэ мыхъуу, дуней псом 
 къыщекIухь уэлбанэмрэ абы кърикIуэж 
псыдзэхэмрэ. Ар къызыхэкIар дуней псом 
и хуабагъэр, къыпхуэмыгъэувыIэу, зэры-
дэкIуейрщ. Апхуэдэу зэрыхъунур, «парни-
ковэ эффект» жыхуэтIэу дызыукI гъуэ-      
зым нэщIэбжьэ зэрыдигъэлъэгъунур тщIэ 
пэтми, Iуэхум зыкIи зедгъахъуэжыну ды-
хэмыту нобэм дыкъэсащ. Псори цIыхум и 
IэдакъэщIэкIщ. Дэ къыдгурымыIуэр  зыщ: 
а псори зэпхыжащ! Дунейр хуабэ хъумэ - 
псыри къоплъ, ар къэплъыху - къыхиху ба-
хъэр уэгум дрехьей, зэхуехьэсри, уэлбанэу 
къохыж. Уэлбанэшхуэм псыдзэ къешэ. 
Сочэ къалэ илъэсым щэ-плIэ псыдзэм ехь. 
Ар къалъытакъым Олимп къуажэхэр 
 щаухуэм. Иджы а унэхэм я 1-2 къатхэр 
илъэсым щэ-плIэ псыдзэм елъэс. 

Ди жагъуэ зэрыхъунщи, дунейм и щы-
тыкIэр зэпIэзэрыту зэрыщымытым 
 цIы хухэм я узыншагъэр зэтрикъутащ, гъа-
вэри жыг-хадэхэри ихьыжащ. Апхуэдэ 
щытыкIэ зэгуэр дызэриувэнур щIэны-
гъэлI- экологхэм жаIэ зэпыту щытами, псо-
ри ди нэгу щIэкIыху къыдгурыIуакъым, 
щайуи къиддзакъым. Иджы зыхыдощIэ 
сытыр  нэхъапэми, мыхьэнэ зиIэри зи-
мыIэри. Ауэ мыгувауэ пIэрэ?!

ФЫРЭ  Анфисэ. 

«Узыншагъэр хъумэн» 
лъэпкъ проектым и                   
фIыгъэкIэ дэтхэнэ зы        
цIы хуми Iэмал иIэщ и 
щытыкIэр пщIэншэу къри-
гъэпщытэну. Абы пап щIэ  
и паспортымрэ  по ли сымрэ 
иIыгъыу езыр щып сэу 
щIы пIэм и по ликли никэм 
екIуэ лIэн  хуейуэ аращ.

IУЭХУ щхьэпэр къы-
халъхьащ лIэныгъэр, ны-
къуэ дыкъуагъэр нэхъыбэу 
къызыхэкI узыфэхэр и 
чэзум къахутэн папщIэ. 
 Ап хуэдэхэщ гу-лъынтхуэ, 
лышх, тхьэмбыл, фошыгъу 
узыфэхэр. Къищынэмы-
щIауэ, ар хуэунэтIащ жьэн 
узыфэр зыпкърытхэр, 
фадэм, афияным дихьэх-
хэр наIуэ къэщIыным. 

Зи узыншагъэр къезы-
гъэпщытэнухэм УЗИ, мам-
мографие, флюорогра -
фие къэпщытэныгъэхэр 
хуа щIынущ, терапевт, 
нев ролог, кардиолог, нэ-
гъуэщI дохутырхэр къеп-
лъынущ, анализ зэхуэ-
мыдэхэр ятынущ. 
Къэпщы тэ ныгъэхэр зэ-
фIэ кIа иужь, дэтхэнэми 
узыншагъэм и паспорт 
 къратынущ икIи кIэлъып-
лъыныгъэм кърикIуам 

Жэуаплыныгъэ  яхэлъу Узыншагъэ

ипкъ ипкъ иткIэ, хуей 
 хъумэ, адэкIэ къеIэзапхъэ 
дохутырым и деж ягъэкIуэ-
нущ.

Зи ныбжьыр илъэс 40-м 
нэмысахэм илъэсищым зэ, 
нэхъыжьхэм илъэс къэс я 
узыншагъэр кърагъэпщы-
тэн хуейщ. 

Мы Iуэхум къызэщIеу-
быдэ сабийхэм я узынша-
гъэр къэпщытэнри. Иджып-
стукIэ ди республикэм 
 щып сэу сабии 103-м доху-

тыр кIэлъыплъыныгъэхэр 
ирагъэкIуэкIащ.

«Зи узыншагъэм щIэх-
щIэхыурэ кIэлъызыгъэплъ-
хэр кIуэ пэтми нэхъыбэ            
мэхъу. Абы къегъэлъагъуэ 
цIыхухэм я щхьэкIэ жэуап-
лыныгъэ нэхъыбэ зыхащIэ 
зэрыхъуар, гъащIэ узыншэ 
епхьэ кIыным и мыхьэнэр 
къазэрыгурыIуэр», - жаIэ 
дохутырхэм.

ЩХЬЭЩЭМЫЩI Изэ.

ГукъэкIыжхэр

